
Ach, poruč Bohu swĕru 
swoj puć a zrudobu 
a wopomń z prawej wĕru: 
Boh knjeii na njebju, 
won wichor, wĕtry wodźi, 
tež wšitke mročele, 
puć, po kotrymž so chodźi, 
won swojim zjewić wĕ.

Ty dyrbiš Boha źadać, 
so jemu dowĕrić, 
na jeho skutki hladać, 
po jeho pućach hić.
Ty ničo ze starosću 
wot Boha njewozmješ, 
wšo z wulkej wjesołosću 
po prostwje dostanješ.

0  Wotče, twoja hnada 
wšĕ wĕcy wobstara, 
tež twoja dobra rada 
tu wodźi čłowjeka.
Stož za nas dobre widźiš, 
nam lubje podawaš, 
a złemu, kotrež hidźiš, 
ty swĕru wobaraš.

So dowĕr, luba duša, 
so spušćej na Boha, 
to k Božej ruce słuša, 
zo pomha z njezboža.
Hdyž tebje zrudnosć tyši, 
proš jeho wo pomoc, 
won twoju prostwu słyši, 
da swĕtło ći za noc.

Nĕtk dobru noc ty dawaj 
wšej swojej starosći, 
tež z troštnej dušu stawaj 
a njebudź w zrudobje 
a njestaraj so jara; 
wšak Boh twoj Wotc sam je, 
kiž za wšitko so stara, 
wšo derje wuwjedźe.

Pomoc po puću

tekst: Paul Gerhardt 1653 
přełožk: Budyšin 1741 

spĕwarske čo. 669
Čłowjeske žiwjenje je kož pućowanje. Boh puć znaje, po nim wjedźe a w ćežkich 
chwiiach dale pomha. Foto: J .  Maćij

Naše žiwjenje je kaž pućowanje. Što je 
było, to wĕmy, što budźe, to njewĕmy. 
W  bĕhu žiwjenja može so wjele stać. Što 
budźe jutře, što zajutřišim? Što može so 
z mojej strowotu stać? Što budźe z mojim 
dźĕłom? Kak dźe z našej swojbu dale? Pora- 
dźa so naše přichodne předewzaća? Bu- 
dźeja pjenjezy dosahać? Přińdu bolosće a 
ćerpjenja na mnje?Tajke mysle možeja lu- 
dźi sylnje zabĕrać a druhdy samo wobknje- 
žić. Na koncu zhladuja cyle starosćiwje do 
přichoda a boja so koždeje kročałki.

Njechodźimy sami na swojim zemskim 
pućowanju. Bćh knježi w njebjesach a wo- 
dźi jako knjez nad swĕtom wichory, wĕtry 
a wšitke mročele. Won skutkuje jako potaj- 
na, njedopoznata moc za wšitkim hiba- 
njom w swĕće. Wšehomocny znaje teho- 
dla tež puć, po kotrymž mamy chodźić, a 
won nam jćn w swojim času zjewi. Naše 
starosće ničo njezmĕnja. Wšo přińdźe, kaž 
je wot Boha postajene. Na koncu budźe 
wšo derje. W  prawej dowĕrje do Boha 
wĕmy, zo so njetrjebamy starosćić.

Bože wjedźenje njeskutkuje awtomati- 
sce, přetož njejsmy jeho marionety. Čło- 
wjek je wosoba, kotraž ma swobodu, haj 
prajić abo nĕ. Boh rĕči k nam přez swoje 
słowo a wočakuje, zo je chutnje bjerjemy a 
po nim jednamy. W  Božim słowje chowa 
so telko pomocy a dobreje rady, kotruž za 
swoje zemske pućowanje woprawdźe 
trjebamy. To sii kaznje a normy ^ ĕĔĔĔ

za zhromadne žiwjenje čłowjekow, ale tež 
troštowace, pokojace słowa, kiž duši 
trĕbny mĕr spožča. Spušć so při swojim 
zemskim pućowanju na Boha! Mĕj žadanje 
za nim, dowĕr so jemu, hladaj na jeho 
skutki!

Paul Gerhardt je nazhonił, zo Boh na 
žiwjenskim puću pomha. Jeho žiwjenski 
puć njebĕše hładki. Jako młodostny je do- 
žiwił surowosće Třicećilĕtneje wojny. Jako 
student dožiwi we Wittenbergu, kak mor 
zachadźa. Lĕta dołho njenamaka žane 
přistajenje jako farar. By mĕł wjele přičin, 
połny starosće zhladować do přichoda. 
Tola w krutej dowĕrje do Boha je jedyn ze 
swojich najznaćišich kĕrlušow napisał: 
„Ach, poruč Bohu swĕru swoj puć a zru- 
dobu."

Kelko žohnowanja je wuchadźało z tute- 
ho kĕrluša! Stari Serbja su jćn z hłowy wu- 
knyli, wšitke 12 štučkow. Hišće we wysokej 
starobje možachu z njeho posylnjenje, 
trošt a pokoj čerpać. Tež my smĕmy połni 
dowĕry a bjez starosćow swćj žiwjenski 
puć hić. Wšitke starosćenje wo tym, što 
mćhło so wšitko stać, nam wjele njepom- 
ha. Haj wĕzo, wjele je mćžne. Ale tola wšo 
hinak přińdźe, hač sej to myslimy. Dźens- 
niše wužadanja su wažne, dźensniša wob- 
ćežnosć njech dosaha. W  dowĕrje do teho, 
kiž wichory a wĕtry wodźi, smĕmy mĕrnje 

swoj puć hić. Jan Malink



2 oktober 2007 Pomhaj Boh

Hodančko
Tu chowaja so słowa we wobrazkach. Na-

pisaj, što widźiš, a přemĕń abo přešmorń 
jednotliwe pismiki, kažje pod wobrazom 
podate (na přikład: 2 = druhi pismik słowa,

3 = třeći atd.)! W  druhej lince čitaš potom 
wuhćdanje. To je sada ze 127. psalma a 
zdobom hesło za 4. oktober. Daj so pře-
kwapić!

* A,

Beata Richterowa

Dopis k nabožnemu tydźenjej
W  zašłym čisle rozprawjachmy wo serbskim nabožnym tydźenju we Wukrančicach. 
Mjeztym dostachmy dopis wot wobdźĕlnicy Aliny Cymermanec z Budyšina, šulerki 
Witaj-rjadownje Serbskeje zakładneje šule. Alina rĕči derje serbsce, pisała pakje nam 
w swojej mačernej rĕči, nĕmsce. Wozjewimy dopis w originalu.

Riistzeit in Weigersdorf: Wir backen Brot wie Ruth
Vom 6. bis 10. August war ich zur Rustzeit 
in Weigersdorf. W ir waren 9 Kinder und 
3 Erwachsene. Wir haben sehr viele 
schone Ausfluge unternommen. Sie haben 
miralle gut gefallen.

Bei der Rustzeit haben wir auch die Ge- 
schichte von Ruth gehort. Ruth ging aufs 
Feld und las Getreidekorner auf, daraus 
backte sie Brot. Das wollten wir auch pro- 
bieren. Deshalb gingen wir aufs Feld und 
sammelten jeder eine Tasse voll mit Ahren 
und pulten sie dann aus. Die Kornerfullten 
nicht mal ein Schnapsglas. Jadwiga hatte 
Sauerteigansatz mitgebracht. Jeden Tag 
mussten wir den Sauerteig mit Mehl und 
Wasser „futtern" und kraftig durchkneten. 
Am Donnerstag haben wir dann Brot ge- 
backen. Wir formten kleine Brote und 
verzierten sie mit unseren gesammelten 
Kornern. Das Brot roch sehr lecker. Aber 
wir haben es noch nicht gegessen, son- 
dern furdie Eltern als Uberraschung auf- 
gehoben. Denn am nachsten Tag war 
leider diese schone Woche vorbei.

Ich mochte mich bei Herrn Pfarrer Ma- 
link, Frau Christiana Piniekowa, Jadwiga 
Malinkec und allen, die diese schone Rust-

Alina Cym erm anec (srjedźa) ze swojim  
sam opječenym  chlĕbom  we W ukranči- 
cach Foto: T. Bejmakowa

zeit ermoglichten, bedanken. Es war eine 
Superferienwoche.

Alina Zimmermann (Cymermanec)

Zhrom adźizna SET
Lĕtuša hłowna zhromadźizna Serbskeho 
ewangelskeho towarstwa wotmĕje so na re- 
formaciskim dnju, 31. oktobra 2007, w Bu-
dyšinku.
Započatk je w 14.00 hodź. w cyrkwi w Bu- 
dyšinku. Přizamknu so zhromadźizna, 
kofejpiće a bjesada w Sĕrachowym domje. 
Dnjowy porjad:

1. powitanje
2. rozprawa předsydstwa
3. rozprawa rewizorow
4.diskusija a schwalenje rozprawow
5. wolby rewizorow
6. rozmołwa wo dalšej dźĕławosći 

towarstwa
Konc budźe nĕkak w 17.00 hodź.
Wšĕch čłonow a přećelow towarstwa pře- 
prošuje wutrobnje

předsydstu/o Serbskeho ewangelskeho 
towarstwa.

Konferenca wo 
cyrkwinskich stawiznach
Wot 2. do 4. nowembra wuhotujetej Hor- 
njołužiska towaršnosć wĕdomosćow w Zho- 
rjelcu a Serbski institut w Budyšinje wĕdo- 
mostnu konferencu na temu

„Dwurččna Hornja Łužica 
w multikonfesionelnej perspektiwje“. 

Zahajenje budźe pjatk, 2. nowembra, 
we 18.30 hodź. z přednoškom w Serbskim 
muzeju w Budyšinje.
Sobotu, 3. nowembra, wotmĕja so před- 
noški w Domje biskopa Bena w Smochći- 
cach. Mjez druhim přednošuja:
11.30 hodź. dr. Jens Buliš wo reformaciji

we Łužicy
14.00 hodź. Jan Malink wo nastaću cyrk-

wjow swj. Michała a swj. 
Mikławša w Budyšinje

14.30 hodź. dr. Edmund Pjech wo wuskut-
kach nacionalsocializma na 
dwurĕčne wosady Hornjeje 
Łužicy

15.00 hodź. dr. Susanne Hozyna wo Ochra-
nowskich hesłach 

16.45 hodź. dr. Rudolf Kilank wo katol- 
skich Serbach w NDR 

Zajimcy su wutrobnje přeprošeni.

Fiir alle, die auch einmal Brot backen wollen, hier das Rezept:
Sauerteigansatz
-  10 g Hefe in 250 ml warmes Wasser brockeln
-  150 g Roggenschrot (Type 1800) einriihren und den Ansatz bei 22 °C 5 Tage 

zugedeckt gehen lassen, dabei taglich einmal umriihren
Brotteig
-  150 g Sauerteigansatz, 1 TL Salz und 450 ml lauwarmes Wasser zu einem Teig kneten
-  zugedeckt mindestens 3 Stunden gehen lassen
-  auf Mehl nochmals kneten und zu 15 Kugeln formen
-  auf gefettetem Blech 30 Minuten bei 200 °C backen
Der Sauerteig lasst sich verschlossen bis zu 4 Wochen im Kiihlschrank aufbewahren 
und kann durch Zugabe von etwas Mehl und Wasser immer wieder erneuert werden. 
Viel Erfolg beim Ausprobieren!

Za Janom Rawpom
Wažna doba našich hudźnych stawiznow 
je so skćnčiła: Štwortk, dnja 13. septembra 
2007, zemrĕ w Budyšinje znaty komponist 
a hudźbny wĕdomostnik, nestorserbskich 
hudźbnikow, Jan Rawp w starobje nimale 
79 lĕt. Zhubimy z nim drje najwuznamni- 
šeho reprezentantu hudźby Serbow 
druheje połojcy 20. lĕtstotka.

Narodźił bĕše so wćn dnja 17. nowem- 
bra 1928 jako syn operoweje spĕwarki 
Ruty-Marki Krawcec-Rawpoweje a lĕkarja 
a hudźbneho spisowaćela Wilhelma Raw- 
pa w Braunschweigu. Wo duchowne ku- 
błanje staraše so w młodych lĕtach hudźb- 
nika wosebje jeho dźĕd, wuznamny kom- 
ponist Bjarnat Krawc.

Po Druhej swĕtowej wćjnje skutkowaše 
Rawp nachwilnje jako nowowučer w Ra- 
dworju. Z tutoho časa pochadźeja tež jeho 
prĕnje kompozitoriske pospyty, kotrež ste- 
ja hišće pod direktnym wliwom estetiki 
Krawca. Mjez 1951 a 1955 přebywaše 
Rawp w Praze, zo by na tamnišej Karlowej 
uniwersiće studował hudźbne wĕdomosće 
a sorabistiku. Runočasnje da so na Praskej 
Akademiji muziskich wumĕłstwow wuku- 
błać w předmjeće kompozicija.

Po nawrćće do domizny skutkowaše 
hudźbnik wot lĕta 1955 hač dosrjedź wo- 
somdźesatych lĕt jako wĕdomostny sobu- 
dźĕłaćer tehdyšeho Instituta za serbski 
ludospyt w Budyšinje. Mjeztym bĕše so 
zmandźeliłz wuznamnej koncertnej orga- 
nistku Lubinu Holanec (1927-1964). Lĕta 
1962 promowowaše při Humboldtowej

organistki Lubiny Hoianec-Rawpoweje, na 
Budyskim Tuchorju nam aka kom ponist 
a wĕdomostnik Jan Rawp swoj posiedni 
wotpočink. Foto: T. Malinkowo

uniwersiće w Berlinje na doktora filozofije.
Jako hudźbny wĕdomostnik zabĕraše so 

Rawp předewšĕm z hudźbno-etnologiskimi 
temami na polu serbskeje ludoweje hudź- 
by, ale težze specielnymi prašenjemi stawi- 
znow wumĕłskeje hudźby Serbow, tak na 
přikład z biografiskimi aspektami w žiwje- 
nju Korle Awgusta Kocora. Wo tym swĕdča 
jeho knižne publikacije, kaž „Ze Serbow 
hudźby" (1958), „Sorbische Volkmusikan- 
ten und Musikinstrumente" (1963, diser- 
tacija) abo popularnowĕdny zarys „Serb- 
ska hudźba - Sorbische Musik" (1966, 2., 
rozšĕrjeny nakład 1978). Nimo toho 
předleža mnohe we wšelakich fachowych 
časopisach wozjewjene pojednanja. Tež 
wudawaćelsce je Rawp skutkował. My- 
slimy tu na wĕdomostnje komentowanej 
ediciji „Drehe mich im Reigen" (1960) a 
„Kralowy huslerski spĕwnik - Das Krahl- 
sche Geigenspielbuch" (1983). Ze swojim 
slĕdźerskim skutkowanjom je wĕdomost- 
nik tuž bytostnje přinošował k šĕrjenju wĕ- 
dy wo Serbow hudźbje.

Lĕtdźesatkaj mjez 1955 a 1975 bĕštej 
drje najproduktiwnišej Rawpoweje wĕdo- 
mostneje dźĕławosće. Podobne hodźi so 
rjec wo komponisće. Při tym wukonjachu 
slĕdźerske dopćznaća wĕdomostnika staj- 
nje tež inspiratiwny wliw na komponista. 
Zdobom pak wopisuja wliwy serbskeje lu- 
doweje hudźby jenož jedyn aspekt twori- 
ćelskeje praksy hudźbnika. Wĕzo bĕše 
komponist runje tak dokładny znajer klasi- 
skich formow a technikow, njeje so jenož 
intensiwnje zabĕrałz powšitkownymi tra- 
dicijemi europskeho artificielneho kompo- 
nowanja, ale runje tak samozrozumliwje 
ze specielnymi procesami na polu serb- 
skeje wumĕłskeje hudźby. Rozestajałje so 
nimo toho z wažnymi prudami klasiskeje 
moderny. Pćdla Janačeka je so Rawp tu 
wosebje za hudźbu Bartoka a Strawin- 
skeho, zdźĕla tež za Gershwina zajimował, 
mjenje pak - kaž sam praji - za zastu- 
pjerjow tak mjenowaneje Noweje Wien- 
skeje šule (Schonberg, Webern, Berg).

Znutřkownjejo a přetworjejo wšitke tute 
wliwy předchadnikow je so Rawpej pora- 
dźiło wuwiwać swojsku rĕč ze swojskim 
indiwidualnym wokabularom a swojskim 
kanonom formow. Při tym je so stała sinfo- 
nika z wosebitej domenu jeho tworiwosće. 
Komorna hudźba hraješe za Rawpowe 
sebjezrozumjenje skerje marginalnu rolu, 
hačrunjež je składnostnje z přinoškami tež 
na tutym polu wustupował. Kjeho naj- 
wažnišim twćrbam mamy ličić „Sinfonisku 
suitu" (1959, rewidowanu 1963), baletne 
sceny za orchester „Kokot" (1961), 
„Scherzo" (1962) a „Metamorfozy" (1964), 
jeho snano najwuznamniša kompozicija, 
woboje za sinfoniski orchester. Spočatk do

Při swojej 1964 zemrĕtej mandźeiskej.

Jan Rawp w lĕće 1998 w Serbskim muzeju 
w Budyšinje Foto: SKA, M. Bulank

srjedź sydomdźesatych lĕt nastanjetej 
potom hišće sinfoniski poem „Babina 
gćra" a sinfonija „Verte-Bleue" (1975) 
za sinfoniski orchester. Ze swojim „Essay- 
jom" (1967/68) za husle a orchester kaž 
tež swojim „Concertom animatom" (1970), 
tohorunja za husle a orchester, je Rawp 
bytostnje přinošował tež do žanra instru- 
mentalneho soloweho koncerta.

Na kćncu jeho tworićelskeho puća jako 
komponist přiwobroći so Rawp wuraznje 
mjeńšej formje. Spočatk do srjedź wosom- 
dźesatych lĕt zašłeho lĕtstotka nastanu 
poslednje jeho tworby, wumĕłske spĕwy, 
zwjetša za wysoki žonski hłćs z přewodom 
klawĕra, kaž na přikład mały cyklus 
„Brĕzow" (1981) potekstach Miny Witkojc 
a Kita Lorenca. Znajmjeńša wokalna 
komorna hudźba dostanje nĕtko wĕsty 
wuznam, a byrnjež bywaju formalne srĕdki 
a „aparatura wobsadźenja" „skromniše", 
so wuznam estetiskich wuprajenjow 
njezniži...

We wobłuku hudźbnych stawiznow Ser- 
bow - a tu wĕzo bytostnje na polu artifi- 
cielneho komponowanja - zabjerje tworje- 
nje Jana Rawpa bjezdwĕla eksponowane 
mĕstno. Historiska zasłužba zemrĕteho je 
a wostanje, zo je so jemu poradźiło přibližić 
niwow hudźby Serbow na estetiske a tech- 
niske žadanja hudźby 20. lĕtstotka. Jeho 
produktiwne rozestajenje z wažnymi pru- 
dami klasiskeje moderny w swojich mani- 
festnje sformulowanych paradigmach je 
podało impulsy, je wobohaćiło a wobno- 
wiło progresiwne tradicije našeje hudźb- 
neje kultury. W  tutym zmysle wostanje 
jeho tworjenje wuraz wysokeje kultury 
našeho etniskeho byća.

Njech budźe mištrej serbska zemja 
lochka. Juro Mĕtšk

Rodny dom fararja Jana Křižana w Sćijecach spotorhany
W  Sćijecach pola Budyšina su lĕtsa w nalĕ- 
ću dom spotorhali, w kotrymž je so 1854 
fararJan Křižan-Hodźijski narodźił. Farar 
Křižan słušeše k wuznamnym serbskim wo- 
sobinam swojeho časa. Narodźeny do bur- 
skeje swćjby w Sćijecach, chodźeše w Bu- 
dyšinje do šule a na gymnazij. Po studiju 
teologije bĕ dwĕ lĕće ze serbskim duchow- 
nym při Haninej cyrkwi w Kamjencu. Wot 
lĕta 1883 hač do swojeje smjerće 1923 
skutkowaše w Hodźiju, prĕnje pjatnaće lĕt 
jako diakon pod fararjom Imišom, po jeho 
smjerći jako farar. We wosadnym kaž 
w serbskim dźĕle skutkowaše Jan Křižan 
dale w Imišowym duchu. Hoberske 
dźĕło je wukonjał nimo 
zastaranja wulkeje Hodźijske- 
je wosady: 34 lĕt bĕ redaktor 
serbskeje protyki Předźenak,
16 lĕt redaktor Missionskeho 
Posoła, 20 lĕt předsyda Ma- 
ćicy Serbskeje. Tež w swćjb- 
nym žiwjenju bĕ won z při- 
kładnym Serbom. Woženiwši 
so ze serbskej burskej dźowku 
z Rašowa mĕješe ryzy serb- 
sku swojbu. Wćn wotpočuje 
na Hodźijskim kĕrchowje pod 
narownym kamjenjom ze 
serbskim napismom.

W  swojich dopomnjenkach, kiž farar Kři- 
žan na koncu swojeho žiwjenja napisa, 
wćn naspomni, zo bĕ staršiske kubło znaj- 
mjeńša přez dwaj lĕtstotkaj we wobsyd- 
stwje Křižanec swćjby. Domske so 1742 
natwari a bĕ tehdy hišće ze słomu kryte. 
Dale wćn wo swojim rćdnym domje pisaše:

„Staršiske kubło, kotrež je dźensa z Wi- 
ćazec kubłom (hdyž z Budyšina přijĕdźeš,

prĕnje kubło we wsy) zjednoćene, bĕ najprje- 
dy wosebite kubło. Dwor bĕše třirožkaty a 
bĕ z murju, wysokej kaž muž, wot Wićazec 
dwora wotdźĕleny. Domske a hrodź njej- 
stej so z časa mojeho dźĕćatstwa hač do 
dźensnišeho jara přemĕniłoj. Tola w lĕće 
1863 pokrychu domske mĕsto dotalneje 
słomy z cyhelemi, mjeztym zo bĕ so hrodź 

jako nowotwar hižo do te-

Rodny dom  
natwarjeny

fararja Jana Křižana pri W jazońčanskej droze w Sćijecach, 
1742, spotorhany 2007. Wobraz nasta nazymu lĕta 2002.

ho z cyhelemi kryła. W  domskim bĕ na- 
prawo zachod do jstwy za našu swojbu a 
za čeledź, podla bĕ kuchnja z pjecu, potom 
tak mjenowana stara kuchnja, w kotrejž 
bĕ kurjenc a přechod do hrćdźe, pćdla bĕ 
hišće dalša stwa, w kotrejž zwoprĕdka, 
dołhož bĕ dźĕd žiwy, staršej z małymi dźĕ- 
ćimi spaštaj a kotraž so pozdźišo na tajke 
nĕšto kaž wjelbik přemĕni. Horjeka bĕchu 
stajnje kruće zamknjena najstwa a span-

ske komory, kiž bĕchu w nocy wĕzo wšitke 
połne a w kotrychž w jednym łožu stajnje 
dwĕ dźĕsći na słomje lĕhaštej. W  dalšej 
komorje bydleše dźĕd."

Zjednoćene Křižanec a Wićazec kubło 
kupi w lĕće 1917 wobsedźer Budyskeje wa- 
gonownje William Busch. Won da Wića- 
zec bydlenski na knjejski dom wutwarić a 
pćdla bažantarnju natwarić, z čimž dosta 
kubło napohlad małeho knježeho dwora. 
Křižanec domske, stejace za małym hatom 

naprawo při zajĕzdźe do dwora, wu- 
žiwaše so jako bydlenski dom za 

přistajenych a dźĕłaćerjow. 
1932 kupi kubłofabrikant 
Paul Hultsch zWjazoń- 
cy. Jeho namrĕwcy bu- 
chu 1954 wuswojeni. 
Přichodne lĕtdźesatki so 
tu posocialistiskim waš- 
nju hospodarješe. Posle- 
dni wobydlerjo wopu- 
šćichu kubło po přewrć- 
će. Po tym so bĕdny 
staw twarjenjow dale 
pohubjeńši. Nĕkotre 
třĕchi hospodarskich 
twarjenjow so zwjeze- 
chu, loni so hrćdźe 

palachu. Młodźina so tu druhdy zetkawa- 
še. Wot lońšeje nazymy ma kubło noweho 
wobsedźerja, Klukšansku Recycling 
GmbH. Firma da nĕhdyše Křižanec domske 
spotorhać, dalše twarjenja maja sćĕho- 
wać. Knjejski dom pak ma so wobnowić 
a cyła ležownosć zaso spodobny napo- 
hlad dćstać. Za čo ma so w přichodźe wu- 
žiwać, njeje hišće jasne.

Tekst a foto: T.M.

Wokno wožiwja cyrkej

Nowe wokno při južnym wołtarju Pĕtrskeje cyrkwje w Budyšinje ze słowami 36. psalma 
w hebrejskej, nĕmskej, serbskej, čĕskej a polskej rĕči Foto: J .  Maćij

Swjatočne a njewšĕdne bĕchu kemše dnja 
12. awgusta 2007 w Budyskej Pĕtrskej cyrk- 
wi. Na tutej israelskej njedźeli je so na 
južnym boku cyrkwje nowe wokno poswje- 
ćiło. Na woknje, kiž je Budyski grafikar 
Ralf Reimann wuhotował, čitamy we wul- 
kich hebrejskich pismikach słowa ze 36. 
psalma: „Pola tebje je žćrło žiwjenja a 
w twojim swĕtle widźimy swĕtło." Wosa- 
dnyfarar Burkart Pilz wuzbĕhny při poswje- 
ćenju wuznawanski charakter tutych sło- 
wow a židowske korjenje našeje křesćan- 
skeje wĕry. Na zajimawe wašnje so židow- 
ske korjenje na woknje potom z dźensnišim 
časom zwjazaja a spletu, dokelž wuhladaš 
w pozadku přełožk psalmowych słowow, a 
to w rĕčach našeje kćnčiny, štož su nĕm- 
čina, serbšćina, čĕšćina a pćlšćina. Přez 
swĕtłu škleńcu wokna, kiž ma drohotny 
južny wołtar cyrkwje před słoncom škitać, 
pada nĕtko miłe swĕtło do Božeho domu. 
Doporuču wšitkim sej nowe wokno raz 
wobhladać, dokelž mam je za přewšo po- 
radźene. Jadwiga Malinkec

Worjechecy dejmantnajjubilaraj

Giinter Wjenk šĕsćdźesatnik
Dnja 20. oktobra 1947 so knjez Giinter 
Wjenk w Drĕwcach we Łazowskej wosadźe 
narodźi. Bĕ najmłćdši wot pjeć synow Jana 
Wjenka, dźĕłaćerja w brunicowej jamje 
Werminghoff/Hornikecy, a jeho mandźel- 
skeje Marty, rodźeneje Satec z Dyrbacha. 
Do šule chodźeše do Łaza. Jeho dalši puć 
bĕ wusko zwjazany z brunicowej industri- 
ju. Po wukubłanju na elektrikarja a studiju 
elektrotechniki dźĕłaše hač do oktobra 
2002 we wšelakich pozicijach brunicowe- 
ho kombinata „Gliick auf", pozdźišeje 
LAUBAG. Nazymu 2002 poda so na do- 
časny wumĕnk.

Giinter Wjenkje wotrostł w křesćanskej 
swojbje. Tuž so wćn tež sylnje angažuje 
w swojej Łazowskej wosadźe. Z lĕta 1988 
přisłuša cyrkwinskemu předstejićerstwu 
we Łazu a wot 2002 do 2005 bĕ synodala 
Zhorjelskeje cyrkwje. Wobnowjenje Łazow- 
skeje cyrkwje, na kotrymž so hižo nĕšto lĕt 
dźĕła, ma wćn hłownje sobu na starosći. 
Wot staršiskeho domu je tež serbsku rĕč 
sobu do kolebki dćstał. To a dobre přećel- 
stwo z Janom Pawołom Nagelom ze Złyči- 
na jeho pohnu so tež za serbstwo proco- 
wać. Tak so knjez Wjenk wosebje w cyrkwin-

skim wobłuku - 
nĕkotre lĕta bĕ 
pak tež čłon Zwjaz- 
koweho předsyd- 
stwa Domowiny 
- za serbske na- 
ležnosće zasadźu- 
je. Přihotuje sobu 
serbske zarjado- 
wanja we wosa- 
dźe, słuša do kru- 
ha rĕčnikow Sło- 

wa k dnjej w serbskim rozhłosu, je hostny 
čłon sakskeho Serbskeho wosadneho 
zwjazka a z lĕta 2006 přisłuša Serbskej 
radźe Ewangelskeje cyrkwje Berlin-Brani- 
borska-šleska Hornja Łužica. Ze załoženjom 
Serbskeho ewangelskeho towarstwa w lĕ- 
će 1994 je z jeho čłonom, wot lĕta 1996 
džĕła w předsydstwje towarstwa sobu. 
Z nim mamy we Łazowskej wosadźe spu- 
šćomneho muža za serbske naležnosće a 
nadźijamy so, zo jeho hišće prawje dołho 
mjez nami zmĕjemy.

Přejemy knjezej Gunterej Wjenkej kjeho 
60. narodninam wšitko dobre a Bože žo- 
hnowanje. Mĕrćin Wirth, předsyda SET

Zahajenje šulskeho lĕta
Kzahajenju noweho šulskeho lĕta zeńdźe- 
chu so 3. septembra šulerjo Serbskeje zakład- 
neje a srjedźneje šule w Budyšinje z fararjom 
Witom Sćapanom a sup. Janom Malinkom 
w cyrkwi Našeje lubeje knjenje k ekumeni- 
skej modlitwje. Šulerjo předstajichu žiwje- 
nje Hilžbjety Durinskeje a zahrachu ktemu 
scenu. Wučerce Hilžbjeta Kaukalowa a 
Hilžbjeta Nukowa powĕdaštej wo swojim 
pomĕrje k swojej mjenodawarce. W  prĕdo- 
wanju a w modlitwje so na wĕru, lubosć a 
zmužitosc tuteje njewšĕdneje žony spomi- 
naše, kotrejež 800. narodniny so 2. julija 
wosebje w Durinskej woswjećichu. jm

Z předsydstwa SET
12. septembra wuradźowaše předsydstwo 
Serbskeho ewangelskeho towarstwa w Bu- 
dyšinje. Předsydstwo zabĕraše so wosebje 
z přichodnymaj předewzaćomaj towarstwa: 
z pućowanjom swćjbow do Wuježka a 
z hłownej zhromadźiznu w Budyšinku. Při 
Michałskej cyrkwi je so pomnik za proco- 
warjow wo Bože słowo w serbskej rĕči pře- 
sadźił a wobnowił. Towarstwo da za tute 
dźĕła Michałskej wosadźe financielnu 
podpĕru we wysokosći 800 eurow. Předleži 
předźĕłany nĕmskorĕčny manuskript z na- 
stawkami wo čĕskim fararju a přećelu Ser- 
bow Kristianje Pavelu Lanštjaku. Kniha ma 
so w Praze wozjewić. Sobotu, 6. oktobra, 
budźe dźeń wotewrjenych duri w Serbskim 
domje w Budyšinje. Tež stwa Serbskeho 
ewangelskeho towarstwa budźe na tutym 
dnju wopytowarjam přistupna. M. Wirth

Pestowarnja poswjećena
Na Horach pola Wojerec poswjeći so pjatk,
28. septembra, nowa pĕstowarnja „Lutki". 
Wona je rjenje z wobrazami serbskich 
lutkow wuhotowana, kotrež po serbskich 
powĕsćach swoje bydło na Horach mĕja- 
chu. Wažniše je, zo wuknje w pĕstowarni 
Witaj-skupina pod nawodom knj. Wowče- 
rjoweje serbšćinu. Dźĕći poskićichu na 
dnju poswjećenja dwurĕčny program. Wo- 
jerowski superintendent Heinrich Koch a 
Serbski superintendent Jan Malinkstajištaj 
nowy dom a wšitkich, kiž do njeho za- 
stupja, pod Bože žohnowanje. jm

Wo ewangelskich Serbach
29. septembra přednošowaše w Domje 
biskopa Bena w Smochćicach Jan Malink 
wo swojim skutkowanju jako Serbski super- 
intendent. Jeho přeprosył bĕše kruh samo- 
stejacych Towarstwa Cyrila a Metoda. 
Přednošowar rĕčeše wo swojich swćjbnych 
korjenjach a wo swojim dźĕle w sakskej a 
šleskej Hornjej Łužicy. Předstaji cejdejku ze 
serbskej ludowej hudźbu, kotružje Mĕrko 
Šołta zestajił, kažtež časopis „Pomhaj Boh", 
Ochranowske hesła a spĕwnikza dźĕći. jm

Jubilaraj Herta a Alfred Worjech Foto: priwatne

Dnja 30. awgusta 
woswjećištaj w Brĕ- 
zynje pola Hućiny 
Worjechec mandźel- 
skaj Alfred a Herta 
rodź. Liepeltec rĕdki 
swjedźeń dejmant- 
neho kwasa.

Alfred je rodźeny 
Brĕzynjan. Tu wotro- 
sće wćn hromadźe 
ze sotromaj w serb- 
skej swojbje na star- 
šiskim statoku. Her- 
ta přińdźejako ćĕ- 
kanča ze Šleskeje.
Ze swojimaj starši- 
maj a štyrjomi bratrami a sotrami namaka 
w Brĕzynje nowu domiznu. Tak je bjez 
dźiwa, zo je wjele Brĕzynskich swćjbow 
mjez sobu přiwuzne. Alfred a Herta 
zmandźelištaj so w lĕće 1947. Woćehnje- 
štaj pjeć dźĕći. We Worjechec hospodliwym 
domje namakaš stajnje wotewrjene durje.

Za swoj dejmantny kwas bĕštaj sej ju- 
bilaraj nĕšto wosebiteho wumysliłoj. Přepro- 
syštaj bratrow a sotry, dźĕći, 14 wnučkow, 
5 prawnučkow a jich partnerow na busowu 
jĕzbu do šleskeje domizny Liepeltec swćj- 
by. Za mnohich bĕ to prĕnja jĕzba do tam- 
nišeje kćnčiny. W  Głogowje při Wodrje 
wšitcy powobjedowachmy. Wottam dźĕše 
jĕzba dale do Karowa, rćdneje wsy Lie- 
peltec swojby. Wobhladachmy sej nĕhdyši

Liepeltec statok, kižje dźensa njewobydle- 
ny. Po tym natwarichu so blida a ławki za 
zhromadne kofejpiće. Jenička Nĕmka we 
wsy bĕ nĕhdyša Liepeltec susodka. Tak mĕ- 
jachu sej nĕhdyši susodźa wjele powĕdać. 
Přizamkny so wuchodźowanje po wsy. To 
bĕ jara zajimawe, wšako bĕše wjes nĕhdy 
domizna wjele ludźi, kotřiž bydla dźensa 
w Hućinje, Hlinje a Brĕzynje. Naposledk 
dońdźechmy sej hišće do wjesneje cyrkwje, 
kotraž bu 1907 natwarjena a w kotrejž bu 
Herta wukřćena.

Dnja 8. septembra požohnowa farar 
Noack jubilarow na wječornych kemšach 
w Hućinjanskej cyrkwi. Boh spožč wobĕ- 
maj žohnowany wječor žiwjenja.

Kurt Latka

Pućowanje serbskich swojbow
kedźbować, zo bĕše nadobo naša skupin- 
ka, wobstejaca z pjeć holcow a ze mnje, 
zwisk ze zbytkom skupiny zhubiła. Jako 
dźĕći to pytnychu, so tola trćšku stracho- 
wachu. Zmĕrowach jich z tym, zo wšak 
mamy dosć k jĕdźi a piću sobu a nimo 
teho so zawĕsće ći druzy bćle wo nas stra- 
chuja hač my wo nich. Blisko Čerwjeneje 
korčmy so wšitcy zaso namakachmy, tak 
zo bĕše wjesele wulke. Piknik w Rachlow- 
skim lĕsu ze samopječenym tykancom, ko- 
fejom abo brĕčku wšitkim zesłodźa. Dźĕ- 
ćom bolachu trošku noze. Tehodla chcyše 
so jim jenož dale pućować pod wumĕnje- 
njom, zo ma so tola prošu naša skupina 
zaso zabĕžeć...

Trćšku zapozdźeni dćńdźechmy do Wu- 
ježka, hdźež na Dejkec statoku hižo dalši 
kemšerjo čakachu. Superintendent Malink 
swjećeše zhromadnje z wikarom Briesov- 
skim nutrnosć. Wosebitosć bĕše poswjeće- 
nje noweje chorhoje Wadečanskeje a Trje- 
bjeńčanskeje młodźiny, zhotowjeneje po 
originalu z lĕta 1879. Dźak za to słuša 
wosebje knjeni Helze Tejpelowej. W  bĕhu 
ani jedneho lĕta bĕchu so pjenjezy nazbĕ- 
rali a přizwoli serbska załožba za to pjenje- 
žnu podpĕru.

Tež lĕtsa bĕše sebi ewangelske towar-

Při rjanym, ale trćšku chłodnym a wicho- 
rojtym wjedrje zetkachmy so sobotu, 15. sep- 
tembra, po připołdnju w Budestecach. Lĕ- 
tuše pućowanje serbskich swojbow mĕješe 
nas přez Kozłowski doł a Rachlowski lĕs do 
Wuježka pod Čornobohom wjesć. Přepro- 
šenju Serbskeho ewangelskeho towarstwa 
bĕchu ewangelske a katolske swojby z do- 
hromady 11 dźĕćimi sćĕhowali.

Čas w krasnej nazymskej přirodźe so 
spĕšnje miny. Dźĕći mĕjachu telko wob-

Muski chor ze Smječkec zaspĕwa na dwo- 
rowym swjedźenju we Wuježku.

Piknik w lĕsu Foće: T. Bejmakowa

stwo hosći na wječorniši program dwćr- 
skeho swjedźenja přeprosyło. Zaspĕwachu 
nam Smječkečanscy mužojo, přez program 
wjedźeše wustojnje dirigent knjez Jan-Dy- 
tar Hajnk. Wutrobny dźak jim za rjane 
kulturne wobrubjenje.

Po wječeri a bjesadźe so dwćrski swje- 
dźeń zakćnči. Wutrobny dźak wšitkim po- 
mocnikam a darićelam, wosebje pak Kry- 
garjec mandźelskimaj za hłowny přihot 
dnja. Tereza Bejmakowa

„Serbska namša -  Kak źo dalej? Źo to dalej tak?“
Šesty kroć Serbske blido w Serbskim muzeju tv Choćebuzu

12. septembra, zetkachu so šesty raz, tćn- 
krćć na temu „Serbska namša - Kak źo da- 
lej? Źo to dalej tak?". A 21 ludźi bĕše pře- 
prošenju sćĕhowało a diskutowaše po 
chwili mocnje sobu.

Dnja 27. septembra před 20 lĕtami dźĕ 
bĕše so po lĕtdźesatki dołhej přestawce 
prĕni kroć zaso Bože słowo w delnjoserb- 
skej rĕči prĕdowało. Muzejownica Christi- 
na Kliemowa a farar Helmut Hupac, ko- 
trajž bĕštaj so tehdy zmužiłoj a nadźijepoł- 
naj do Dešnjanskeje cyrkwje přeprosyłoj, 
bĕštaj tuž tež hłownej wosobje Serbskeho 
blida.

W  bĕhu minjeneju lĕtdźesatkow bĕše so 
mjeztym 140 razow na serbske kemše 
w delnjoserbskej rĕči přeprosyło, na ko- 
trychž so cyłkownje nimale jĕdnaće tysac 
kemšerjow wobdźĕli. W  rozhłosu a w no- 
winach jewi so prawidłownje Bože słowo 
delnjoserbsce, nabožna literatura je so 
wudała, nowe spĕwarske so wočakuja, 
pomniki nastachu, cyrkwinska dźĕłowa 
skupina ;,Serbska namša" (1988) a „Spĕ- 
chowańske towaristwo za serbsku rĕc 
w cerkwi z. t." (1994) so załožištej.

Jedne hłowne přeće wšak so dotal nje- 
spjelni: Ewangelska cyrkej wopokaza so 
bohužel dale njezwćlniwa cyłe mĕstno 
abo znajmjeńša poł mĕstna za duchow-

neho ze specielnym nadawkom za serbske 
wosadne dźĕło w Delnjej Łužicy abo w jednej 
z wosadow zarjadować a zapłaćić. A to, 
byrnjež wona w dwurĕčnych wosadach 
wokoło Choćebuza, to rĕka w serbskim 
ludźe, swojich najswĕrnišich sobustawow 
mĕła, kaž so z dochodow cyrkwinskich 
dawkow wučitać da.

Z lisćiny z lĕta 1927, zestajeneje wot fa- 
rarja Bogumiła Šwjele, wĕmy, zo su tehdy 
sto krćć delnjoserbske kemše wob lĕto 
swjećili. To drje pod nĕtčišimi wobstejno- 
sćemi njeje možno. Ale čehodla nic 12 ra- 
zow, to rĕka raz wob mĕsac?

Cyrkej wšak ma dźensa sympatije a pře- 
ćelne słowa za serbske wosadne aktiwity, 
na spomožniše skutki pak so dale čaka. 
Tohodla drje wostanje wosom delnjoserb- 
skich kemšow wob lĕto najprjedy raz dale 
to, štož zamoža w Delnich Serbach tuchwi- 
lu ze swćjskimi mocami zorganizować.

Klĕtu budźe so w Choćebuzu prawdźe- 
podobnje „150. serbska namša nowšego 
casa" woswjećić, a cyrkwinska dźĕłowa 
skupina „Serbska namša" zhladuje na 20 
lĕt wobstaća. Budźemy widźeć, kak poń- 
dźe dale. Na ludźoch, kiž chcedźa rady 
Bože słowo dale w delnjoserbskej rĕči sły- 
šeć, znajmjeńša njepobrachuje.

Werner Mĕškank

Z lońšeje nazymy zarjaduje Serbski muzej 
w Choćebuzu kćždy druhi mĕsac Serbske 
blido. Muzejownicy skića tak zajimcam 
składnosć, žiwu delnjoserbšćinu rĕčeć a 
słyšeć. Kćžde zarjadowanje steji pod wose- 
bitej temu. Přemysło w Delnjej Łužicy, Wi- 
taj-projekt, serbske žony a serbscy mužojo, 
młodźina, šwedski „kral Serbow" bĕchu do- 
talne temy, wokoło kotrychž so delnjoserb- 
sce referowaše a diskutowaše. Srjedu, dnja

Muzejownica Christina Kiiemowa nawje- 
dowaše diskusiju, na kotrejž wobdźĕlichu 
so tež prĕdar Frahnow a fararjej Schiitt 
jun. a Hupac. Foto: W . Mĕškank

Wobnowjena chorhoj z lĕta 1879 wBukecach

Originalna chorhoj z lĕta 1879 Foto: priw.

Što praji Wadečanska a Trjebjeńčan- 
ska młodźina k temu, zo ma nĕtko 
zaso nowu swoju chorhoj?

Ze znowazhotowjenjom chorhoje smy 
w našej wokolinje zbudźili zajim za kultur- 
ne pomniki. Smy docpĕli, zo so wobydlerjo 
zaso bćle za to zajimuja. W  „Bukečanskich 
kulturnych powĕsćach" so wobšĕrnje wo 
stawiznach chorhoje pisaše. Wothłos bĕše 
dobry. Wĕda wo stawiznach přinošuje 
k zbudźenju hordosče na našu dwurĕčnu 
domiznu. To smy hižo jako dźĕči pola fara- 
rja Mjerwy wuknyli.

Original chorhoje je we wobsydstwje 
Bukečanskeje wosady. Komu słuša 
nĕtko duplikat a hdźe budźe so cho- 
wać?

Bukečanska Domowinska skupina rukuje 
za chorhoj, ale wona słuša nam wšitkim. 
W  Bukečanskim muzeju a druhdźe ma so 
wona zjawnosći spřistupnić.

Originalnu chorhoj je młodźina wose- 
bje při cyrkwinskich swjedźenjach, 
pohrjebach a podobnym nosyła. Při 
kotrych składnosćach ma so nowa 
chorhoj wužiwać?

Prĕni kroć zjawnosći předstajili smy chor- 
hoj na serbskej nutrnosći składnostnje pu- 
ćowanja serbskich swojbow srjedź septem- 
bra we Wuježku. Tydźeń pozdźišo, na chć- 
rowym koncerće Serbskeho ludoweho 
ansambla w Bukečanskej cyrkwi, namaka 
chorhoj swoje stare mĕstno mjez młodźin- 
skimi chorhojemi. Rjad přitomnych so za 
chorhoj zajimowaše a so chwalobnje wu- 
praji. Na lĕtušim nazymskim koncerće 
w Bukecach, dnja 17. nowembra, so wona 
wopytowarjam koncerta předstaji. Chor- 
hoj ma so wužiwać we wobłuku cyrkwje, 
ale tež wustajić w Bukečanskim muzeju. 
Naše serbske stawizny su njedźĕlomne 
wot stawiznow wsy a cyrkwje.

Maće dalše plany wobnowjenja serb- 
skich kulturnych pomnikow?

Tuta akcija pohnuje nas, dale na tutym 
polu dźĕłać, nadawkow budźe zawĕsće 
dosć. Prašała so T.M.

Na serbskej nutrnosći sobotu, 15. septembra, we Wuježku pola Bukec poswjeći sup. 
Malink po originalu z lĕta 1879 zhotowjenu serbsku chorhoj Wadečanskeje a 
Trjebjeńčanskeje młodźiny. Iniciatorka wobnowjenja chorhoje bĕ Helga Tejpelowa 
z Bukec. Z njej so wo nowej chorhoji rozmołwjachmy.

Helga Tejpelowa z nowej chorhoju na swje- 
dźenju we Wuježku pod Čornobohom

Knjeni Tejpelowa, što je Was pohnuło
staru chorhoj nowu zhotowić dać?

Dźĕše nam prosće wo to, za generacije, 
kotrež po nami přińdu, swĕdki wo našich 
bohatych serbskich stawiznach w ewan- 
gelskich končinach zdźeržeć.

Kak sće wo starej chorhoji scyła zho-
niła?

Potym zojeTrudla Malinkowa před nĕšto 
časom w Bukecach lisćinu serbskich kul- 
turnych pomnikow zestajiła, zhonich přez 
Arnda Zobu wo chorhoji. Wćn mi tež foto 
wo njej sposrĕdkowa. Dokelž bĕše chorhoj, 
kiž je mjeztym 128 lĕt stara, w tajkim sta- 
wje, zo so njemožeše wjac pokazać, bĕch 
mĕnjenja, zo ma so nĕšto stać. Restawra- 
cija njebĕše mćžna, tak rozsudźichmy so 
za zhotowjenje duplikata. Smy tutu wĕc 
prĕni raz na čitanskim wječorku Domowin- 
skeje skupiny wobjednali a tam z małej 
zbĕrku pjenježny zakład połožili. Na lońšim 
nazymskim koncerće zeznajomnichmy 
serbsku a nĕmsku zjawnosć z tutej naležno-

sću. Bukečenjo bĕchu za koncert tykancy 
pjekli a kofej dali. Njejsmy sebi wot hosći 
ničo za to žadali, ale wo mały pjenježny 
darza chorhoj prosyli. Nawda so 435,00 
eurow. W  tutym wokomiku bĕše nam jas- 
ne, zo dyrbimy nĕtko wšitko za tute přede- 
wzaće činić.

Zwotkel sće trĕbne pjenjezy za zhoto-
wjenje noweje chorhoje wzała?

Po tym zo smy so za wobnowjenje chorhoje 
rozsudźili, bĕše nam jasne, zo trjebamy 
financielnu podpĕru. Maćica Serbska je 
našu procu witała a podpĕrowała. Cył- 
kownje smy płaćili 1595,44 eurow. Z toho 
smy financowali 508,74 eurow přez zbĕrki 
a 1086,70 eurow přez přiražku Załožby za 
serbski lud. Za to na tutym mĕstnje hišće 
raz wutrobny dźak. Ztutymi pjenjezami 
smy nĕšto trajace za přichodne generacije 
docpĕli.

Hdźe bu nowa chorhoj zhotowjena?
Zwjacorych poskitkow smy so za firmu 
Diersch & Schmidt w Eibenstocku rozsu- 
dźili. Wona wobsteji hižo z lĕta 1870 a ma 
bohate nazhonjenja při zhotowjenju a 
wušiwanju chorhojow. Smy so zhromadnje 
z našim fararjom, knjezom Haenchenom, 
wo kwaliće jich dźĕłow přeswĕdčili. Rezul- 
tat mćže so widźeć dać.

Je  duplikat woprawdźita kopija ori-
ginala abo su wĕste wotchilenja? 

Dyrbjachmy so za wĕste wotchilenja rozsu- 
dźić. Druha strona chorhoje wjac njeeksi- 
stuje, tuž smy so za to rozsudźili, wobĕ 
stronje jenakej zhotowić dać. Płat original- 
neje chorhoje je židźany, nĕtko mamy po- 
dobny syntetiski płat. Stary chorhojowy 
kij je pomolowany, nowyje drjewjany bru- 
ny. Nowa je tež folija za škit chorhoje. 
Wušiwanja pak su so cyle po originalu 
w samsnych mĕrach a barbach zhotowili. 
To nastupa tež wulkosć chorhoje.

Na serbskej nutrnosći sobotu, 15. septembra, na Dejkec/Pawlikec statoku we Wuježku 
poswjeći sup. Malink po originalu z lĕta 1879 zhotowjenu serbsku chorhoj Wade-
čanskeje a Trjebjeńčanskeje młodźiny. Foće: T. Bejmakowa



Powĕsće
Klĕtno. W e wobłuku festiwala transNATURALE, 
kotryž wotmĕ so wot 31. awgusta do 2. sep- 
tembra nad Bjerwałdskim jĕzorom, wuhotowa 
fotograf Jiirgen Maćij z Budyšina wustajeńcu 
w patronatnej loži Klĕtnjanskeje cyrkwje. Poka- 
zachu so fota wo wuhlowych jamach kaž tež 
wo boju Klĕtnjanow přećiwo wotbagrowanju 
swojeje wsy w času přewrota 1989/90.

Budyšin. Na serbskich kemšach prĕnju nje- 
dźelu septembra w Tuchorskej cyrkwi bu Simon 
Philips z Budyšina wukřćeny. Samsny kćnc 
tydźenja zastupi holc do 1. šulskeho lĕtnika.

Woslink. Z nowym šulskim lĕtom je so we 
Woslinku ewangelska srjedźna šula załožiła. 
Nošer je Ewangelske šulske towarstwo, kotrež 
nawjeduje zapćsłanc zwjazkoweho sejma Hen- 
ry Nitzsche z Wćslinka. Jako direktorka skut- 
kuje Liane Grotschel. Šula wjedźe so jednoča- 
rowje z 25 dźĕćimi na lĕtnik. Wjetšina šule- 
rjow pochadźa z gmejnow Woslink a Njedźi- 
chow. Kožde dźĕćo płaći na mĕsac 56 eurow 
šulskich pjenjez.

Wĕtošow. Na Dnju wotewrjeneho pomika, 
9. septembra, swjećeše nĕhdźe 50 serbskich, 
nĕmskich a polskich kemšerjow hromadźe 
z fararjom n. w. Klausom Lischewskim a prĕda- 
rjomJurom Frahnowom dwurĕčne kemše weWĕ- 
tošowskej Serbskej cyrkwi.

Serbin. W  texaskim Serbinje woswjećichu potom- 
nicy Serbow 23. septembra 19. Wendish Fest. 
Swjedźeń zahaji so z jendźelskimi a z nĕmskimi 
kemšemi, kotrež swjećeše farar Roland Ziegler 
z teologiskeho seminara Concordia w Fort 
Wayne, Indiana. Popołdniši program wuhoto- 
wa hudźbna skupina „The Taylor Czech Cho- 
rus". W  lĕće 1968 załožena skupina wobsteji 
z mĕšaneho chora 25 spĕwarkow a spĕwarjow 
a pjeć hudźbnikow a wĕnuje so hajenju čĕskeho 
hudźbneho namrĕwstwa wTexasu.

Łaz. Po štyrilĕtnym procowanju wo zaručenje 
financow zahaja so spočatk oktobra twarske 
dźĕła na Łazowskej cyrkwi. Planowaneje, hač

do kćnca mĕrca škody na kozłach zwuporjedźić 
a třĕchu znowa zakryć. Njetopyrjow dla, kotrež 
hnĕzdźa w lĕtnim času na łubi cyrkwje, maja 
zo nuzne dźĕła w zymskim času přewjesć. 
Twarske dźĕła we wysokosći nĕkak 325 000 
eurow so nimo swojskich srĕdkow Łazowskeje 
wosady přez krajnu cyrkej, pomnikoškit a wše- 
lake załožby pjenježnje podpĕruja.

mmaam Darv mrnmm
W  awgusće je so dariło za Serbske ewangelske 
towarstwo 80 eurow a za Pomhaj Bćh 34 
eurow, 20 eurow, 12 eurow a 7 eurow. Boh 
žohnuj dary a darićelow.

Po Racec swojbje je w Zemicach-Tumicach 
droha pomjenowana. Foto: T. Malinkowa

Před 350 lĕtami, 1. oktobra 1657, narodźi so 
wZemicach farar Michał Raca. Jeho nan Ma- 
tej Raca pochadźeše z Madźarskeje. W ĕry dla 
- tehdy tam ewangelskich surowje přesćĕho- 
wachu - bĕ domiznu a wjetši dźĕl swojeho 
zamoženja wopuščił a do Łužicy přišoł. W  Ze- 
micach pola Biskopic bĕ sej swobodne kubło 
kupiła so tam jako bur a młynkzasydlił. Załožił 
bĕ z tym nahladnu łužisku swojbu, z kotrejež 
wuńdźechu wjacori serbscy duchowni a kotraž 
je dźensa hišće pod nĕmskim mjenom Rtitze 
šĕroko rozhałžkowana we wsach tamnišeje wo- 
koliny znata. Racec nan da třoch swojich synow 
na duchownych wukubłać. Wšitcy třo wopytachu 
wjerchowsku šulu St. Afra w Mišnje a studo- 
wachu w Lipsku. Starši syn Jan  (1652-1719) 
bu z fararjom w Palowje, srjedźny syn Matej 
(1655-1714) w Kotecach a Schwepnitzu. Młćd- 
ši syn Michał skutkowaše najprjedy tři lĕta, 
wot 1687 do 1690, we Wochozach. Tam so 
1689 woženi z Hanu Margarethu Frencelec, 
dźowku znateho fararja Michała Frencela w 
Budestecach. 1690 powoła jeho Budyska mĕ- 
šćanska rada na tehdy nowozałožene mĕstno 
diakona Michałskeje wosady w Budyšinje. Tute 
zastojnstwo wukonješe štyrceći lĕt ze wšej 
swĕru. W  słužbje - při nutrnosći w Budyskej 
syrotowni - jeho Boža ručka zaja, na čož wćn 
štyri dny pozdźišo, 18. nowembra 1730, w 
starobje 73 lĕt zemrĕ. M ichał Raca słuša 
k wuznamnym mužam zažneho serbskeho pis- 
mowstwa, kotřiž runachu ze swojim přełožo- 
warskim dźĕłom Božemu słowu w maćeršćinje 
puć do serbskich domow a wutrobow. Won bĕ 
sobustaw komisije, kotraž wuda w nadawku 
wyšnosće 1693 Mały katechizm, 1695 sćen- 
ske knihi, 1696 agendu a 1703 psalmy Dawi- 
da w serbskej rĕči. T.M.

Přeprošujemy
07.10. 18. njedźela po swjatej Trojicy
10.00 kemše w Budyšinje w Tuchorskej 

z kemšemi za džĕći (sup. Malink)

10.10. sijeda
14.00 wosadne popołdnje pola Kowarjec 

we Wuježku pola Wosporka 
(sup. Malink)

13.10. sobota
14.00 kemše z Božim wotkazanjom we Wo- 

jerecach (sup. Malink), po tym zet- 
kanje w Lutherowym domje

14.10. 19. njedźela po swjatej Trojicy
12.00  nutrnosć w serbskim rozhłosu 

(sup. Malink)
14.00 kemše w Njeswačidle z wosadnym 

popołdnjom (sup. Malink)

23 .10. wutora
19.30 bibliski kruh w Budyšinje na Mi- 

chałskej farje

28 .10. 21. njedźela po swjatej Trojicy
14.00 jubilejna namša w Dešnje

31.10. reformaciski swjedźeń
12.00 nutrnosć w serbskim rozhłosu 

(farar dr. Buliš)
14.00 hłowna zhromadźizna Serbskeho 

ewangelskeho towarstwa w Budy- 
šinku

18.00 kemše k znowaposwjećenju Michał- 
skeje cyrkwje w Budyšinje ze serb- 
skim podźĕlom

04.11. 22. njedźela po swjatej Trojicy
09.00 kemše z Božim wotkazanjom w Bu- 

dyšinje w Michałskej ze serbskim 
podźĕlom a z kemšemi za dźĕći (prĕ- 
duje sakski biskop n. w. Volker KreS)

10.11. sobota
14.30 wosadne popołdnje w Bukecach

